
Inatsisartut inatsisaat nr. 19, 30. oktober 1992-meersumi, Inatsisartullu inatsisaanni nr. 

23, 18. november 2019-mi allanngortinneqarsimasoq, siunertaavorlu sukkulaanut, 

allanullu sukkulaartalinnut (kakaaviunngitsoq), lakridsinut, allanullu lakridsitalinnut, 

marcipanit allaallu marcipanitallit, karamellit, milukaat, sukkuaqqat il.il. sukkullit 

sukkoqanngitsullu § 1, imm. 1. nr. 2-miittunut akitsuutip peerneqarnissaa pillugu 

Inatsisartut aalajangiiffigisassaattut siunnersuut 

Aqqalu C Jerimiassenimit, Atassut, saqqummiunneqartoq 

 

 

pillugu 

 

Aningaasaqarnermut Akileraartarnermullu Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

Aningaasaqarnermut Akileraartarnermullu Ataatsimiititaliap suliarinninnermini ilaasortarai: 

 

Inatsisartunut ilaasortaq Asii Chemnitz Narup, Inuit Ataqatigiit, siulittaasoq 

Inatsisartunut ilaasortaq Pele Broberg, Naleraq, siulittaasup tullia 

Inatsisartunut ilaasortaq Peter Olsen, Inuit Ataqatigiit  

Inatsisartunut ilaasortaq Pipaluk Lynge, Inuit Ataqatigiit 

Inatsisartunut ilaasortaq Kuno Fencker, Siumut 

Inatsisartunut ilaasortaq Karl Tobiassen, Siumut 

Inatsisartunut ilaasortaq Jens-Frederik Nielsen, Demokraatit 

 

UPA 2024-mi ulloq 25. april 2024 siullermeerinninnerup kingorna ataatsimiititaliap sunnersuut 

misissorpaa. 

 

 

Siunnersuutip imarisaa siunertaalu 

Nioqqutissat taaneqartut akitsuutaasa peerneqarnissaat siunnersuuteqarnermi siunertaavoq. 

Taamaaliornikkut ulluinnarni nioqqutissat akisuut iliuuseqarfigineqarnissaat siunnersuute-

qartumit kissaatigineqarpoq.   

 

Siunnersuutip Inatsisartunit siullermeerneqarnera 

Siunnersuut Inatsisartuni amerlanerussuteqartunit taperserneqanngilaq. Akerlianilli Naalakker-

suisut allannguutissatut siunnersuutaa una amerlanerussuteqartunit taperserneqarpoq: 

”Akileraartarnermik akitsuusiisarnermillu aaqqissuusseqqinneq ”Nunarput najo-

ruminarnerulersitsigu” pillugu isumaqatigiissummi aaqqissuusseqqinnerup illerne-

rit sisamaata ilaattut sukkulaatit sukkulaatiniillu nioqqutissiat suulluunniit (kakaoi 

pinnagu), lakridsit lakridsiniillu nioqqutissiat suulluunnit, marcipanit marcipani-

niillu nioqqutissiat suulluunniit, karamilit, bonbonit assigisaallu, aamma sukkunik 

akullit sukkunillu akoqanngitsut Inatsisartut inatsisaanni nr. 19, 30. oktober 1992-

imeersumi, § 1, imm. 1 nr. 2-mi taaneqartut nalilersornissaannik Naalakkersuisut 

peqquneqarnissaat pillugu Inatsisartut aalajangiiffigisassaattut siunnersuut.” 

 

Siunnersuut aappassaaneerneqartinnani Aningaasaqarnermut Akileraartarnermullu Ataatsi-

miititaliamit suliarineqartussanngorlugu innersuunneqarpoq. Siunnersuut pineqartoq suku-

miisumik suliareqqullugu aammalu innuttussaasut peqqissusiannut ajoqusiinngitsumik 

mamakujuttut akikinnerulernissaannik qulakkeerinnittumik naaperiuteqarniaqqullugu Anin-

gaasaqarnermut Ataatsimiititaliaq siullermeerinninnermi kaammattorneqarpoq.  

 

Ataatsimiititaliap siunnersuummik suliarinninnera   

Siuliani taaneqartutut naaperiuteqarniaqqullugu Aningaasaqarnermut Akileraartarnermullu 

Ataatsimiititaliaq kaammattorneqarpoq. Naalakkersuisut allannguutissatut siunnersuutaat, 

Naalakkersuisut akitsuummik naliliinissamik peqquneqarnissaannik siunertaqartoq, qanoq 

isumaqarnersoq ataatsimiititaliamut ilisimatitsissutigineqanngilaq. Nioqqutissat akikinneruler-

nerisa innuttaasut peqqissusiannut ajoqusiinnginnissaat qanoq qulakkeerneqarsinnaanersoq 

pillugu apeqqummut tunngatillugu misissuinerit pisariaqartut, inatsisit aqqutigalugit 

akitsuutinik allannguinerit aammalu niuertarfiit akinik aalajangersaanerisa sunniutaasa 

ataqatigiinnerannik takutitsisinnaasut, ingerlanneqarnissaannik Naalakkersuisut ataatsimiitita-

liami amerlanerussuteqartunit kaammattorneqarput. 

Kiisalu akitsuutip Naalakkersuisunit naliliiffigineqarnerata ilaatut misissuinerit pisariaqartut, 

akit ineriartornerisa innuttaasullu peqqissusiata akornanni ataqatigiittoqarsinnaaneranik 

takutitsisinnaasut, ingerlateqqullugit Naalakkersuisut ataatsimiititaliami amerlanerussuteqar-

tunit kaammattorneqassapput. 

Naalakkersuisut akitsuummik naliliinissaannut piffissaliussaq ataatsimiititaliamut ilisimatit-

sissutigineqarsimanngimmat, taamatut piffissaliussamik nalunaaruteqaqqullugit Naalakker-

suisut ataatsimiititaliamit kaammattorneqarput. 

 

Nioqqutissat peqqissutsimut pitsaanngitsumik sunniuteqartartutut ilisimaneqartut akitsuuser-

nerisigut peqqissutsikkut isiginiagassat mamakujuttunut akitsuutaareersukkut iluaquserne-

qareersut Naalakkersuisut siullermeerinninnermi oqariartuutigaat. Taamaattumillu taamatut 

isumaqarneq kisitsisitigut paasissutissaatigineqartukkut qanoq takutinneqarnersoq pillugu 

nassuiaammik saqqummiusseqqullugit Naalakkersuisut ataatsimiititaliami amerlanerussuteqar-

tunit kaammattorneqarput.  

Siunnersuutip aningaasaqarnikkut kingunerisassai 

Siunnersuutip piviusunngortinneqarnerani aningaasatigut allaffissornikkullu kingunerisassat 

siunnersuummut tunngavilersuummi allaaserineqassasut Inatsisartut Suleriaasianni § 33, imm. 

1-imi allassimavoq. 

 

Taakku allaaserineqarnerat ataatsimiititaliamit annertunerusumik oqaaseqaatissaqarfigine-

qanngilaq. 

 

Ataatsimiititaliap inassuteqaatai  

 

Naalakkersuisut allannguutissatut siunnersuutaat akuerineqassasoq ataatsimiititaliami 

amerlanerussuteqartut Inuit Ataqatigiit Siumullu inassutigaat. 

 

Siunnersuut akuerineqassasoq ataatsimiititaliami ikinnerussuteqartut Demokraatit inassutigaat. 

Taama  oqaaseqarluni isumaliutissiissummilu allassimasutut paasinnilluni ataatsimiititaliap 

siunnersuut aappassaaniigassanngortippaa. 

 

 

 

 

 

 

 

 

 

 

 

 

 

 

Asii Chemnitz Narup 

Siulittaasoq 

 

 

 

 

 

 

 

 

 

Pele Broberg 

Siulittaasup tullia 

 

 

 

Pipaluk Lynge 

   

 

 

 

 

 

 

Peter Olsen  

 

 

 

 

 

 

 

Karl Tobiassen 

 

 

 

 

 

Kuno Fencker 

 

 

 

 

 

Jens-Frederik Nielsen 

 

 

 
 
 

 


